Cefndir

[bookmark: _GoBack]Mae’r gerdd hon, fel llawer o’r Hengerdd, yn ymwneud ag ymladd am diriogaeth yn yr Hen Ogledd, sef de’r Alban a gogledd Lloegr heddiw. Y canrifoedd wedi i’r Rhufeiniaid dynnu eu byddinoedd allan o Brydain yn 410 O.C. sydd dan sylw. Wrth i’r Ymerodraeth Rufeinig wanychu, roedd pobloedd eraill yn llygadu’r ynys. Symudodd pobl yma o Iwerddon gan ymsefydlu ar hyd arfordir gorllewin Prydain — daeth rhai i ynysoedd yr Alban, yn enwedig, ond hefyd i Fôn, Llŷn a Phenfro. Ar yr un pryd yn nwyrain Prydain roedd pobloedd Germanaidd yn cyrchu draw o’u cynefin ar dir mawr Ewrop. I ogledd Prydain y daeth yr Angliaid, llwyth o Anglia, sef y rhan o dir a elwir yn Schleswig-Holstein heddiw, rhwng Denmarc a’r Almaen. Ymhellach i’r de roedd troedle cyntaf y Sacsoniaid a ddaeth o Sacsoni, yng ngogledd yr Almaen. Roedd y mewnfudwyr hyn i gyd yn fygythiad i frodorion ynys Prydain, sef y llwythau Brythonig. Celtiaid oedd y rhain, yn siarad yr iaith Frythoneg, (mamiaith y Gymraeg) a pheth Lladin yn ogystal. Rydym yn gwybod hen enwau rhai o’r llwythau Brythonig yng Ngogledd Prydain — y Votadini (llwyth y Gododdin o gwmpas Caeredin), y Brigantes yn Swydd Efrog, y Parisii ymhellach i’r dwyrain, a’r Carvetii yn y gorllewin. Rydym hefyd yn gwybod enwau rhai o’r teyrnasoedd a ymffurfiodd yn yr Hen Ogledd: Ystrad Clud (ger Glasgow) a Gododdin, gyda Rheged ac Elfed ymhellach i’r de (rollovers Peredur x 3). 

Ychydig iawn o wybodaeth gadarn sydd gennym am wleidyddiaeth yr Hen Ogledd yn ystod oes Urien Rheged yn ail hanner y chweched ganrif. Mae’n debygol iawn fod y Brythoniaid yn ymladd yn erbyn ei gilydd yn ogystal ag yn erbyn y mewnfudwyr. Mae hefyd yn debygol iawn fod y mewnfudo ymhen hir a hwyr wedi arwain at integreiddio a rhyngbriodi rhwng y llwythau o’r cyfandir a’r brodorion. Fodd bynnag, y darlun a gawn yn yr Hengerdd ac mewn ffynonellau hanesyddol o’r nawfed ganrif ymlaen yw mai yn erbyn yr Angliaid yr oedd y brodorion — y Cymry cynnar — yn ymladd am eu heinioes, ac am eu tir a daear. Aflwyddiannus fu eu hymdrech: erbyn canol y seithfed ganrif, roedd pob un o deyrnasoedd Cymreig yr Hen Ogledd ac eithrio Ystrad Clud wedi eu concro gan yr Angliaid. 

Yn ôl tystiolaeth yr Historia Brittonum (rollover Peredur)’, fwy na thebyg yng Ngwynedd, bu Urien, brenin Rheged, yn arwain cynghrair o frenhinoedd Cymreig yr Hen Ogledd (Rhydderch, Gwallog a Morgant). Buont yn ymladd yn ffyrnig yn erbyn yr Angliaid dan Theodric fab Ida, brenin teyrnas Brynaich, a dwyn gwarchae llwyddiannus ar Ynys Lindisfarne ar yr arfordir dwyreiniol. Dywed yr un ffynhonnell fod Urien wedi cael ei ladd oherwydd cenfigen Morgant, ac mae darnau o farddoniaeth o’r nawfed ganrif hefyd yn awgrymu mai drwy frad un o’i gyd-Gymry y lladdwyd ef. 

Beth arall sy’n hysbys am Urien? Rydym yn gwybod ei fod yn fab i Gynfarch fab Meirchion fab Gwrwst fab Coel Hen, ac yn perthyn felly i deulu estynedig y Coeling — y rheini a oedd yn arddel Coel yn gyndad. Mae’r achau cynnar yn dweud fod gan Urien chwe mab, sef Owain, Rhun, Rhiwallon, Elffin, Pasgen, a Chadell. Mae’r gerdd Gwaith Argoed Llwyfain yn portreadu Owain yn ymladd wrth ochr Urien, ac yn cymryd rhan bwysig yn yr herio rhwng lluoedd Rheged a Fflamddwyn, arweinydd y gelyn. Dywed y gerdd fod Owain yn ddwyrain ffosawd ‘un sy’n dod â gofid i’r dwyrain’; awgryma hyn fod Owain, fel ei dad, yn enwog am ymosod ar diriogaeth yr Angliaid yn ngogledd-ddwyrain Lloegr. Efallai mai Owain a ddaeth yn frenin Rheged wedi marwolaeth Urien tua 580.

Mae’r nodiadau yn trafod mater dyrys lleoli teyrnas Rheged, ond ymddengys mai ardal yng ngorllewin yr Hen Ogledd oedd hon. Mae Urien ac Owain yn cael eu cysylltu yn y cerddi cynnar ag ardal Llwyfenydd, ac efallai mai’r fro honno, ger afon Lyvennet i’r de-ddwyrain o Gaerliwelydd (Carlisle), oedd calon teyrnas Rheged. Roedd Taliesin, yn ôl tystiolaeth yr wyth cerdd fawl i Urien Rheged, yn fardd llys Urien, ac mae lle i gredu mai ef hefyd oedd awdur Marwnad Owain. Er bod enwau beirdd eraill, Tristfardd a Dygynnelw, yn cael eu cysylltu ag Urien ac Owain mewn ambell ffynhonnell, ni wyddom ddim am y beirdd hynny nac am eu gwaith.

